
चार लेन वाले राजमार्गों की स्थिति
2661. श्रीमती रजनी पाटिलः 
क्या सड़क परिवहन और राजमार्ग मंत्री यह बताने की कृपा करेंगे किः
(क) विभिन्न राज्यों में विशेष रूप से महाराष्ट्र राज्य में राष्ट्रीय राजमार्ग की कुल लम्बाई कितनी है और उसपर कितनी लेन हैं;

(ख) क्या सरकार सभी राष्ट्रीय राजमार्गों को चार लेन वाला बनाने का विचार रखती है; और
(ग) यदि हां, तो तत्संबंधी ब्यौरा क्या है और यह प्रक्रिया कब तक पूरा कर लिए जाने की संभावना है?

उत्‍तर
सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)
(क): महाराष्‍ट्र राज्‍य में लगभग 17,759 किमी सहित राष्ट्रीय राजमार्गों की कुल लंबाई लगभग 1,22,432 किमी है । इसके अलावा, मंत्रालय ने लगभग 55,233 किमी लंबाई की राज्‍यीय सड़कों (जिनमें महाराष्‍ट्र राज्‍य में लगभग 4,611 किमी सम्‍मिलित हैं) के बारे में नए राष्ट्रीय राजमार्गों के रूप में ‘सैद्धांतिक’ रूप से अनुमोदन दे दिया है जो उनकी विस्तृत परियोजना रिपोर्ट के परिणाम के अध्‍यधीन होगा । 
 
देश में और महाराष्‍ट्र राज्‍य में राष्ट्रीय राजमार्गो का लेन-वार वितरण इस प्रकार है:- 
(लंबाई किमी में)
	
	एकल/माध्‍यमिक लेन
	दो लेन
	चार लेन अथवा चार लेन से अधिक लेन
	जोड़

	देश
	34,285
	60,489
	27,658
	1,22,432

	महाराष्‍ट्र
	10,127
	3,820
	3,812
	17,759


(ख) और (ग): राष्ट्रीय राजमार्गों (रारा) का विकास और अनुरक्षण एक सतत् प्रक्रिया है । राष्ट्रीय राजमार्गों के लिए न्‍यूनतम वांछनीय मानक 2-लेन संरेखण का है । पारस्‍परिक प्राथमिकता, यातायात सघनता और निधियों की उपलब्‍धता के आधार पर तदनुसार न्‍यूनतम 2-लेन मानक में राष्ट्रीय राजमार्गों के विकास सहित राष्ट्रीय राजमार्गों पर कार्यों को शुरू किया जाता है ।   
 
मंत्रालय ने राष्ट्रीय राजमार्ग विकास कार्यक्रम (एनएचडीपी) के विभिन्‍न चरणों, सड़कों के अरुणाचल प्रदेश पैकेज सहित पूर्वोत्‍तर क्षेत्र में विशेष त्‍वरित सड़क विकास कार्यक्रम (एसएआरडीपी-एनई), वामपंथी उग्रवाद प्रभावित क्षेत्रों (एलडब्ल्यूई) में सड़कों के विकास के लिए विशेष कार्यक्रम, बाह्य सहायता प्राप्‍त परियोजनाएं (ईएपी), राष्ट्रीय राजमार्ग (मूल) स्‍कीम के अंतर्गत राष्ट्रीय राजमार्गों/सड़कों का विकास शुरू किया है। 
 
राष्ट्रीय राजमार्ग विकास कार्यक्रम (एनएचडीपी) के विभिन्‍न चरणों में राष्ट्रीय राजमार्गों का 4/6-लेन और 2-लेन रारा मानक में विकास, एक्‍सप्रेसमार्गों के विकास, आदि की परिकल्‍पना की गई है । अन्‍य स्‍कीमों के अंतर्गत अधिकतर सड़कों/राष्ट्रीय राजमार्गों के विकास की 2-लेन रारा मानक में उन्‍नयन हेतु परिकल्‍पना की गई है । 

वर्ष 2017-18 के दौरान, फरवरी, 2018 की समाप्‍ति की अवधि तक राष्ट्रीय राजमार्गों का 2-लेन में और 4 अथवा अधिक लेन रारा मानक में विकास के लिए प्राप्‍त प्रगति क्रमश: लगभग 3848 किमी और 2028 किमी थी । 
 
‘भारतमाला परियोजना’ के अंतर्गत मंत्रालय ने सीमा क्षेत्रों तक सड़क संपर्क को विकसित करने, गैर-मुख्‍य पत्‍तनों के लिए सड़क संपर्क सहित तटवर्ती सड़कों के विकास, राष्‍ट्रीय गलियारों की क्षमता में सुधार, आर्थिक गलियारों, अंतर गलियारों के विकास और सागरमाला के साथ एकीकरण सहित फीडर सड़कों के विकास, आदि की दृष्‍टि से राष्ट्रीय राजमार्ग नेटवर्क की विस्‍तृत समीक्षा शुरू की है । इस प्रस्‍ताव के अंतर्गत, मंत्रालय ने लगभग 26,200 किमी लंबाई के आर्थिक गलियारों के विकास, 8,000 किमी लंबाई के अंतर गलियारों के विकास, 7,500 किमी लंबाई के फीडर सड़कों के विकास, 5,300 किमी लंबाई की सीमावर्ती और अंतरराष्‍ट्रीय संपर्कता सड़कों के विकास, 4,100 किमी लंबाई की तटवर्ती और पत्‍तन संपर्कता सड़कों के विकास, 1,900 किमी लंबाई के एक्सप्रेसमार्गों के विकास, लगभग 28 शहरों के चारों ओर रिंग रोडों के विकास द्वारा राष्‍ट्रीय गलियारा क्षमता सुधार, लगभग 125 अवरुद्ध स्‍थलों और 66 भीड़भाड स्‍थलों की भीड़ कम करने, 35 मल्‍टी मोडाल लॉजिस्‍टिक पार्कों के विकास के लिए खंडों को अभिनिर्धारित किया है ।  
 
आर्थिक कार्य संबंधी मंत्रिमंडल समिति ने 24.10.2017 को आयोजित अपनी बैठक में ‘भारतमाला परियोजना’ के चरण-। के निवेश अनुमोदन के लिए प्रस्‍ताव को अनुमोदन प्रदान किया है । ‘भारतमाला परियोजना’ चरण-। में लगभग 9,000 किमी लंबाई के आर्थिक गलियारों का विकास, लगभग 6,000 किमी लंबाई के अंतर गलियारों और फीडर सड़कों का विकास, लगभग 5,000 किमी लंबाई का राष्ट्रीय गलियारा क्षमता सुधार, लगभग 2,000 किमी लंबाई की सीमावर्ती और अंतरराष्‍ट्रीय संपर्कता सड़कों का विकास, लगभग 2,000 किमी लंबाई की तटवर्ती और पत्‍तन संपर्कता सड़कों का विकास, लगभग 800 किमी लंबाई के एक्सप्रेसमार्गों का विकास और राष्ट्रीय राजमार्ग विकास परियोजना (एनएचडीपी) के अंतर्गत सड़कों की लगभग 10,000 किमी की शेष लंबाई का विकास सम्‍मिलित है । कार्यक्रम को 2021-2022 में पूरा करने का लक्ष्‍य है ।
 
भारतमाला परियोजना चरण-। के अंतर्गत सड़कों के उन्‍नयन के लिए सामान्‍य सिद्धांत में आर्थिक गलियारों का मुख्‍यत: 4/6-लेन रारा मानक में विकास, अंतर गलियारों और फीडर सड़कों का मुख्‍यत: 4-लेन रारा मानक में विकास तथा सीमावर्ती, अंतरराष्‍ट्रीय संपर्क सड़कों, तटवर्ती और पत्‍तन संपर्क सड़कों का मुख्‍यत: 4/6-लेन रारा मानक में विकास सम्‍मिलित है । 
*****
